Thema: Nadolig
Mae croeso i chi addasu’r gwasanaeth ar gyfer eich ardal/plant, dim ond i chi gadw at y brif neges, sef pwrpas geni Iesu. 
Mae’r cyflwyniad yn addas ar gyfer plant bach.*
Does dim rhaid paratoi y plant ymlaen llaw  gallwch ddweud y stori, a’u cael nhw i’ch copïo chi. (Wrth gwrs – mae paratoi bob amser yn well!) 
.....................................
Esboniwch yn ofalus bod eisiau i bawb eich copïo chi – gwnewch un ymarfer cyn cychwyn go iawn ar y stori.
Arweinydd: Mae Mis Rhagfyr yn fis tywyll. Mae’r diwrnodiau yn fyr iawn, ac mae hi’n ddu yn gynnar iawn. Ond, am fod Nadolig ar y ffordd, rydyn ni’n gweld goleuadau lliwgar yn ein tai, yn y strydoedd ac yn y siopa. Mae goleuni yn rhan arbennig o hanes y Nadolig.

Mae’r Nadolig yn amser sbesial o’r flwyddyn, ac  yn rhan o gynllun arbennig Duw ar gyfer y byd. 

Ar y dechrau cyntaf, dyma Duw yn creu y bydysawd a'r ddaear.  Roedd y ddaear yn anhrefn gwag, ac roedd hi'n hollol dywyll dros y dŵr dwfn. 
Yr arweinydd i roi ei ddwylo dros ei lygaid, plant i’w gopïo.

Arweinydd: Ond dwedodd Duw, “Dw i eisiau golau!” a daeth golau i fod.
Yr arweinydd yn taflu ei freichiau allan o’i flaen, plant i’w gopïo.
Arweinydd: Ond roedd pobl yn caru'r tywyllwch yn fwy na'r golau. Roedden nhw’n gwneud pethau drwg.
Yr arweinydd yn sefyll fel cerflun yn gwneud rhywbeth cas – e.e. gwneud dwrn a sefyll yn barod i bwnio. Plant i’w gopïo.
Arweinydd: Ond, mae'r bobl oedd yn byw yn y tywyllwch wedi gweld golau llachar. Mae golau wedi gwawrio.

Yr arweinydd yn pwyntio i’r awyr yn gyffrous - plant i’w gopïo.
Arweinydd: Mae'r golau yn dal i ddisgleirio yn y tywyllwch, a'r tywyllwch wedi methu ei ddiffodd.
Yr arweinydd yn agor a chau ei ddwylo nifer o weithiau (fel sêr uwchben)  - plant i’w gopïo.
Arweinydd: Dwedodd Iesu mai fo oedd goleuni’r byd.
Yr arweinydd yn gwneud siâp y byd gyda’i ddwy law - plant i’w gopïo.
Arweinydd: Daeth Iesu i’r byd yn fabi bach.

Yr arweinydd yn rhoi’i freichiau gyda’i gilydd i fagu babi - plant i’w gopïo.
Arweinydd: Arhosodd seren ddisglair uwchben ei breseb i ddangos bod brenin newydd wedi ei eni.

Yr arweinydd yn rhoi’i ddwylo naill ochr i’w ben i wneud siâp coron - plant i’w gopïo.
Arweinydd: Dilynodd y gwŷr doeth y seren, a phan welson nhw Iesu yn y preseb roedden nhw wrth eu bodd. Rhoddon nhw anrhegion iddo –aur, thus a myrr. 

Yr arweinydd yn gafael mewn anrheg ddychmygol a’i ddal o’i flaen - plant i’w gopïo.

Arweinydd: Am fod  Duw yn caru’r byd gymaint rhoddodd yr anrheg gorau erioed i’r byd, sef Iesu, ei unig fab.  

Yr arweinydd yn gwneud siâp calon drwy roi ei fysedd at ei gilydd fel hyn - plant i’w gopïo.
Arweinydd: Yr anrheg gorau gallwn ni ei roi i Dduw ydy caru Iesu.

Arweinydd yn symud y siâp calon at ei galon go iawn - plant i wneud yr un peth.
Arweinydd: Cofiwn mai Iesu ydy golau’r byd. Iesu ydy golau’r byd. 
Arweinydd yn defnyddio dwy law, yn eu codi mewn hanner cylch uwch ei ben i wneud haul yn gwawrio - plant i wneud yr un peth. (Dylai fod breichiau pawb ar led ar y diwedd).

Arweinydd: Gadewch i ni ddweud y geiriau gyda’n gilydd.  “Iesu ydy golau’r byd. Iesu ydy golau’r byd.”
(Gwneud yr un symudiad eto)
Diolch yn fawr iawn am fy helpu i,  i ddweud stori mor arbennig. Nadolig Llawen i chi i gyd.

Gweddïwn: Ein Tad, diolch i ti am hanes arbennig y babi bach Iesu. Diolch am anfon Iesu i’r byd i fod yn oleuni i bobl. Helpa ni i ddathlu geni Iesu, ac i fod yn llawen wrth feddwl amdano. Anfonaist dy unig fab i’r byd am dy fod ti’n ein caru ni – helpa ni i dy garu di drwy gredu yn Iesu. Helpa ni i gofio am Iesu pan fyddwn ni’n gweld goleuadau disglair y Nadolig. Amen.

GJenkins *(Gwasanaeth wedi ei addasu: ceir y gwreiddiol yn www.barnabasinschools.org.uk)

